
రాజశేఖరచరిత్రము










		
క్రొమ్మించు పసగ్రమ్ము కొనఁగెలుకులజిమ్ము

                       పసనిరత్నపుసొమ్ము పరిఢవించి



	 





	గీ.	
యరుణకంజాతకర్ణికాంతరము వెడలి

వచ్చు తుమ్మెదలేమల వడువుదోఁప

మానినీమణి యుగ్మ మమ్మణి జనించి

నృపతి వెఱఁగంద ముందట నిలిచె మఱియు.

	మ.	
 కలమాన్నంబు ఘృతంబుఁ బాయసము శాకవ్రాతముల్ పిండివం

టలు పాల్దేనియ జున్ను వెన్న యిడి యానా లుక్కెరల్ చక్కెరల్

ఫలముల్ పానకముల్ రసాయనము లంబళ్ళూరుఁ బిండ్లూరుఁగా

యలు బజ్జుల్ దధిపిండఖండములు నం దావిర్భవించెం దగన్.

	క.	
అంతటఁ బసిండి యటికల

దొంతులు గావించి యోవధూమకరాంకా

సంతతవితరణరేఖా

చింతామణి యింత తడవు సేయుదె యనుచున్.

	క.	
హల్లకగంధులు మృదుకర

పల్లవముల వెలచి పసిఁడిపళ్ళెరముల ను

ద్యల్లీలఁ బెట్టిరి మహీ

వల్లభునకుఁ జులుక రాచవారికి నచటన్.

	ఉ.	
సంచితబాహుమూలరుచిసంపద పొంపిరివోఁ గెలంకులన్

గుంచె యొకర్తు వైవ నొకకోమలపల్లవపాణి లీల వ

డ్డించె నృపాలమాళికిఁ గటీతటహాటకమేఖలాసమ

భ్యంచితకింకిణీరవము నందియమ్రోతలు సందడింపగన్.

	గీ.	
తనదు మధూరాధరముఁ బోలఁ దలఁచు ననుచు

సరసకదళీఫలంబుల చర్మమెత్తు

నోజ వాలారునఖముల నొలిచి యొలిచి

రాజకీరంబునకుఁ బెట్టె రాజవదన.

